
FUQAROLIK PROTSESSIDA ODIL SUDLOVNI AMALGA 
OSHIRISHGA KOʻMAKLASHUVCHI SHAXS SIFATIDA 

GUVOHNING ISHTIROKI BILAN BOGʻLIQ AYRIM 
MASALALAR

Xabibullayev Davlatjon Yulchiboyevich, 
Toshkent davlat yuridik universiteti

iqtisodiy protsessual huquqi 

Annotatsiya. Mazkur maqolada fuqarolik protsessida odil sudlovni amalga oshirishga 
koʻmaklashuvchi shaxs sifatida guvohning ishtiroki bilan bogʻliq ayrim masalalar tahlil etilgan. Xususan, 
fuqarolik protsessida guvoh tushunchasi, uning protsessual huquq va majburiyatlari boʻyicha fuqarolik 
protsessual qonunchiligi hamda fuqarolik protsessual huquqi fani nazariyasiga oid huquqshunos 
olimlarning ilmiy-nazariy qarashlari o‘rganilgan. Shuningdek, guvoh sifatida chaqirilishi va soʻroq 
qilinishi mumkin boʻlmagan holatlar, bu boradagi xorijiy davlatlar fuqarolik protsessual qonunchiligi, 
xususan, Germaniya, Rossiya Federatsiyasi, Ozarbayjon, Belarus, Qozogʻiston Respublikalari fuqarolik 
protsessual qonunchiligi milliy fuqarolik protsessual qonunchilik bilan qiyosiy tahlil etilib, tegishli 
xulosa va takliflar ishlab chiqilgan. Maqolada guvohning guvohlik berishdan bosh tortish huquqi 
tushunchasi, guvohning daxlsizligi yoki guvohning immunitet huquqi tushunchalari toʻgʻrisida 
huquqshunos olimlarning ilmiy-nazariy qarashlari tadqiq qilingan. Bundan tashqari, ushbu maqolada 
guvohlarning xavfsizligi masalalari, bu borada xorijiy davlatlar qonunchiligi ko‘rib chiqilgan. Xulosa 
qismida sud ishlarini yuritishda guvohning protsessual huquqiy maqomini takomillashtirish, xorijiy 
davlatlar tajribasidan kelib chiqib, guvoh sifatida chaqirilishi va soʻroq qilinishi mumkin boʻlmagan 
holatlar doirasini kengaytirish, guvohlarning daxlsizlik huquqlarini amalda taʼminlash, ularning 
xavfsizligini amalga oshirish chora-tadbirlarini kuchaytirish boʻyicha fuqarolik protsessual qonunchilikni 
takomillashtirishga oid ilmiy-nazariy xulosalar, taklif va tavsiyalar ilgari surilgan. 

Kalit soʻzlar: fuqarolik sudi, odil sudlov, sudya, guvoh, guvohning daxlsizligi, guvoh immuniteti, 
guvoh koʻrsatmasi, guvohlik berishni rad etish, guvohlik berishdan bosh tortish, odil sudlovni amalga 
oshirishga koʻmaklashuvchi shaxslar.

НЕКОТОРЫЕ ВОПРОСЫ, СВЯЗАННЫЕ С УЧАСТИЕМ СВИДЕТЕЛЯ В КАЧЕСТВЕ ЛИЦА, 
СОДЕЙСТВУЮЩЕГО ОСУЩЕСТВЛЕНИЮ ПРАВОСУДИЯ В ГРАЖДАНСКОМ ПРОЦЕССЕ

Хабибуллаев Давлатжон Юлчибоевич,
кандидат юридических наук, профессор, 

заведующий кафедрой «Гражданское процессуальное
 и экономическое процессуальное право» 

Ташкентского государственного юридического университета 

Аннотация. В данной статье анализируются некоторые вопросы, связанные с участием 
свидетеля в качестве лица, содействующего осуществлению правосудия в гражданском процессе. 
В частности, были изучены научно-теоретические взгляды ученых-правоведов на понятие 
свидетеля в гражданском процессе, на его процессуальные права и обязанности в гражданском 
процессуальном праве, а также теория науки гражданского процессуального права. Были 
подвергнуты сравнительному анализу обстоятельства, по которым лица не могут быть 
вызваны и допрошены в качестве свидетелей, в гражданском процессуальном законодательстве 
иностранных государств, в частности Германии, Российской Федерации, Азербайджана, Беларуси, 
Казахстана, и в национальном гражданском процессуальном законодательстве и разработаны 
соответствующие выводы и предложения. В статье также исследуются научно-теоретические 
взгляды ученых-правоведов о праве свидетеля на отказ от дачи показаний, o неприкосновенности 
и иммунитете свидетеля. Кроме того, в данной статье исследуются вопросы безопасности 
свидетелей, а также законодательство зарубежных стран в этой области. В заключении 
выдвигаются научно-теоретические выводы, предложения и рекомендации, направленные на 
совершенствование гражданского процессуального законодательства по совершенствованию 
процессуально-правового статуса свидетеля при судопроизводстве, расширение круга 
обстоятельств, по которым он не может быть вызван и допрошен в качестве свидетеля, 
исходя из опыта зарубежных государств, практическое обеспечение прав свидетелей на 
неприкосновенность частной жизни, усиление мер по обеспечению их безопасности. 

Ключевые слова: гражданский суд, правосудие, судья, свидетель, неприкосновенность 
свидетеля, иммунитет свидетеля, показание свидетеля, отказ от дачи показаний, лица, 
содействующие правосудию.

SOME ISSUES RELATED TO THE PARTICIPATION OF A WITNESS AS A PERSON 
FACILITATING THE ADMINISTRATION OF JUSTICE IN CIVIL PROCEEDINGS

Khabibullaev Davlatjon Yulchiboyevich,
Tashkent State Law University,

Head of the Department of Civil procedural
 and Economic Procedural Law,

 Professor, PhD in Law 

Absract. This article analyzes some of the issues related to the participation of a witness as a person 
assisting in the administration of justice in a civil process. In particular, the scientific and theoretical 
views of legal scholars on the concept of a witness in civil proceedings and civil procedural law and 
the theory of the science of civil procedural law on its procedural rights and obligations are analyzed. 
As well as the circumstances under which they cannot be summoned and interrogated as witnesses, the 
civil procedural legislation of foreign states in this area, in particular the civil procedural legislation of 
Germany, the Russian Federation, Azerbaijan, Belarus, and the Republic of Kazakhstan, is subjected to 
a comparative analysis with the national civil procedural legislation, and relevant conclusions and 
proposals have been developed. The article also explores the scientific and theoretical views of legal 
scholars on the right of a witness to refuse to testify, immunity, and the immunity of a witness. In addition, 
this article examines the security of witnesses as well as the legislation of foreign countries in this area. 
In conclusion, scientific and theoretical conclusions, proposals, and recommendations are put forward 
aimed at improving the Civil Procedure Legislation to improve the procedural and legal status of a 
witness in legal proceedings, expanding the circle of circumstances under which he cannot be called and 
interrogated as a witness, based on the experience of foreign countries, ensuring the rights of witnesses to 
privacy, and strengthening measures to ensure their safety.

Keywords: civil court, justice, judge, witness, immunity of a witness, immunity of a witness, testimony 
of a witness, refusal to testify, persons assisting justice.

Kirish
Oʻzbekiston Respublikasi Fuqarolik pro-

tsessual kodeksining 54-moddasida koʻrsa-
tilishicha, guvohlar, ekspertlar, mutaxassis-
lar, tarjimonlar, yozma va ashyoviy dalillar-
ni saqlovchilar, ijro ishi yuritish xolislari va 
saqlovchilari odil sudlovni amalga oshirishga 
koʻmaklashuvchi shaxslardir. Odil sudlovni 
amalga oshirishga koʻmaklashuvchi shaxslar, 
oʻz navbatida, fuqarolik sud ishlarini yuri
tishda sudlar tomonidan ishning haqiqiy ho-
latlari, taraflarning huquq va majburiyatlari
ni har taraflama, toʻliq va xolisona aniqlash, 
qonuniy, asosli va adolatli hal qiluv qaror-
lari chiqarishda muhim ahamiyat kasb eta-
di. Shuning uchun ham odil sudlovni amalga 
oshirishga koʻmaklashuvchi har bir shaxs 
sud jarayonida ishtirok etishda protsessual 
huquq va majburiyatlari, javobgarligi kabi 
masalalar bilan oʻziga xos protsessual ma-
qomga ega. Mazkur shaxslar orasida sud 
protsessida eng koʻp ishtirok etuvchi shaxslar 
guvohlardir. Oʻz navbatida, sud qarorlarining 
qonuniy, asosli va adolatli boʻlishini taʼmin-
lash hamda ishning haqiqiy holati, taraflar
ning huquq va majburiyatlarini har tarafla-
ma, toʻliq va xolisona aniqlashda fuqarolik 
protsessida guvohlar ishtiroki muhimdir. 

Darhaqiqat, aksariyat fuqarolik ishlari 
boʻyicha guvohlarning koʻrsatmalari aso-
siy isbotlash vositasi hisoblanadi. Soʻz gu-
voh koʻrsatmalari haqida borar ekan, shu 
oʻrinda guvoh va guvoh koʻrsatmalari turli 
tushunchalar ekanligini unutmaslik lozim. 
Guvoh – bu dalillar manbayidir, guvoh koʻr-
satmalari esa isbotlash vositasi hisoblanadi 
[1]. Fuqarolik ishlarini sudda koʻrishning 
samaradorligi va sifatini oshirishda prot
sess ishtirokchilaridan biri boʻlmish guvoh
larning imkoniyatlaridan foydalanish o‘ziga 
xos o‘ringa ega.

Shunday ekan, guvohning fuqarolik prot
sessidagi huquqiy holatini oʻrganish, uning 
daxlsizligi, protsessual va ijtimoiy kafolatla
rini taʼminlash masalalarini oʻrganish hozirgi 
kunda dolzarb hisoblanadi.

Material va metodlar 
Mavzuni yoritishda tarixiylik, tizimli huqu

qiy tahlil, taqqoslash, qiyosiy-huquqiy, induk-
siya va deduksiya kabi usullar qoʻllangan.

Tadqiqot natijalari 
Fuqarolik protsessida guvohning protses-

sual holati haqida gapirar ekanmiz, avvalo, 
uning fuqarolik protsessi ishtirokchisi ekan-
ligini taʼkidlash lozim. Fuqarolik protsessida 
guvoh ishtirok etishining ahamiyatli jihati 
shundan iboratki, u sudlarda odil sudlovni 
amalga oshirishga koʻmaklashadigan, biroq 
ishning qanday hal etilishidan manfaatdor 
boʻlmagan, xolis shaxs sifatida qatnashadi. 

Fuqarolik sud ishlarini yuritishda odil 
sudlovni amalga oshirishga koʻmaklashuv-
chi shaxs sifatida eng koʻp guvoh qatnashadi. 
Oʻzbekiston Respublikasi Fuqarolik protses-
sual kodeksining 56-moddasiga binoan, ish-
ga doir biror holatdan xabardor boʻlgan har 
qanday shaxs guvoh boʻla oladi. Ushbu nor-
madan koʻrinib turibdiki, har qanday shaxs, 
yaʼni yoshidan qatʼi nazar, voyaga yetgan yoki 
voyaga yetmagan shaxs guvoh sifatida soʻroq 
qilinishi mumkin. Lekin guvoh sifatida soʻroq 
qilinishi mumkin boʻlgan shaxs aqli raso, ish-
ga oid holatni tushuntirib bera olishi kerak. 

Qator xorijiy mamlakatlar fuqarolik prot
sessual qonunchiligida “guvoh” tushun-
chasiga uning ish boʻyicha u yoki bu tarzda 
odil sudlovni amalga oshirishga koʻmakla-
sha oladigan yordamchi funksiyasidan ke-
lib chiqib taʼrif berilgan. Masalan, Angliyada 
guvoh muayyan hodisa shohidi boʻlgan va 
nizoni faktik tasdiqlaydigan yoki inkor qila 
oladigan muayyan axborotga ega boʻlgan 
shaxsdir [2]. Ushbu tushunchadan koʻrinib 
turibdiki, guvoh vaziyatni bevosita koʻrgan 
va holatni tasdiqlaydigan yoki inkor qila ola
digan axborotga ega boʻlgan jismoniy shaxs 
hisoblanadi.

AQSh qonunchiligiga muvofiq, guvoh sifa-
tida asosan muayyan faktning shaxsan shohi-
di boʻlgan shaxs tushuniladi [3].

Fikrimizcha, AQSh qonunchiligi boʻyicha 
guvoh boʻladigan shaxs muayyan holatni 

bevosita oʻzi koʻrgan boʻlishi lozim. Bu esa 
sudyada ish holatlari yuzasidan aniq tasavvur 
uygʻotadi va adolatli hal qiluv qarori chiqari-
shi uchun muhim hisoblanadi. 

Yuridik adabiyotlarda koʻrsatilishicha, 
“fuqarolik ishlari boʻyicha guvoh sifatida 
ishga doir biror holatdan xabardor boʻlgan, 
tegishli talablarga javob beradigan hamda 
guvohlik huquq va majburiyatlarini anglay 
oladigan har qanday shaxs guvoh boʻla olishi 
mumkin” [4]. 

Sh.Sh. Shoraxmetov ham bu borada oʻz 
fikrini bildirib, shunday taʼkidlaydi: “Guvoh 
shaxsiga nisbatan qoʻyiladigan shartlardan 
biri guvoh boʻladigan fuqaro roʻy bergan ho-
disalarni oʻzlashtirish, yodida (esida) saqlash 
va soʻngra ular toʻgʻrisida maʼlumotlar berish-
ga qobiliyatli boʻlishi kerak” [5]. 

M. Mamasiddiqovning fikricha, “fuqaro
lik protsessida guvoh sifatida ishtirok 
etish uchun qonun bir qator talablarni il-
gari suradi: guvoh boʻladigan fuqaro roʻy 
bergan hodisalarni oʻzlashtirish, yodida 
saqlash va soʻngra ular toʻgʻrisida maʼlumot
lar berishga qobiliyatli boʻlishi lozim. Bi-
ron-bir fakt, ish holatini toʻgʻri qabul qilish, 
yodda saqlash va bu toʻgʻrida sudda toʻgʻri 
maʼlumotlar berish uchun guvohning sez-
gi a’zolari normal boʻlishi kerak. Ammo bu 
a’zolardan birida nuqson boʻlishi, hodisani 
oʻzlashtirishga yaroqsiz boʻlishi uning bosh-
qa sezgi a’zolari bilan qabul qilingan faktlar 
toʻgʻrisida maʼlumot berishga toʻsqinlik qil-
maydi. Masalan, koʻzi ojiz fuqaro qulogʻi bi-
lan eshitganlari toʻgʻrisida guvohlik berishi 
mumkin” [6].

Ushbu fikrga qoʻshilgan holda aytish 
mumkinki, har bir insonning qobiliyati, 
xotirasi, holatlarni esda saqlab qolishida har 
xil yoki qandaydir jismoniy nuqsoni boʻli-
shi mumkin, lekin ushbu holatlar guvohlik 
berishga toʻsqinlik qilmasa, guvoh sifatida 
soʻroq qilinishi mumkin. 

Oʻzbekiston Respublikasi Fuqarolik prot
sessual kodeksining 56-moddasi 2-qismida 
quyidagi shaxslar guvoh sifatida chaqirilishi 

va soʻroq qilinishi mumkin emasligi koʻrsatib 
oʻtilgan:

vakil, himoyachi, advokat yoki media-
tor vazifalarini bajarishi munosabati bi-
lan oʻziga maʼlum boʻlib qolgan holatlar 
toʻgʻrisida – fuqarolik, iqtisodiy, maʼmuriy 
ish boʻyicha vakillar yoki jinoyat ishi boʻyi
cha himoyachilar, maʼmuriy huquqbuzarlik 
toʻgʻrisidagi ish boʻyicha advokatlar, media-
torlar;

jismoniy nuqsonlari yoki ruhiy holatining 
buzilganligi sababli faktlarni toʻgʻri idrok qi
lish yoki ular haqida toʻgʻri koʻrsatmalar be
rishga layoqatsiz shaxslar [7].

Yuqoridagi normada faqat guvoh sifatida 
soʻroq qilinishi mumkin boʻlmagan shaxslar 
doirasi tor doirada koʻrsatilgan boʻlib, ushbu 
asoslar qonun hujjatlarida belgilangan asos
larni toʻliq qamrab olmaydi. Shuningdek, ush-
bu moddada guvohning guvohlik koʻrsatmasi 
berishdan bosh tortish yoki rad etish huquqi 
koʻrsatilmagan. 

Bu borada xorijiy davlatlar fuqarolik prot
sessual qonunchiligini oʻrganadigan boʻlsak, 
ularda guvoh sifatida soʻroq qilinishi mum-
kin boʻlmagan shaxslar doirasi kengroq beril-
gan hamda fuqarolik protsessual qonunchili
gining oʻzida guvohlik berishdan bosh tor-
tish asoslari koʻrsatib oʻtilgan. Masalan, Ger-
maniya Fuqarolik protsessual kodeksining 
7-boʻlimi “guvoh koʻrsatmasi”ga bagʻishlan-
gan boʻlib, ushbu boʻlimning 383-paragrafi 
“Shaxsiy sabablarga koʻra, guvohlik koʻrsat-
masi berishdan bosh tortish” deb nomlangan. 
Unga koʻra, 

(1). Guvohlik berishni rad etish huquqi:
1.1. Nikoh shartnomasini tuzish toʻgʻrisida 

vaʼdalashgan yoki unashtirilgan (fotihalan-
gan) shaxs; 

1.2. Tarafning turmush oʻrtogʻi (nikoh be-
kor qilingan yoki bundan keyin nikoh muno
sabatlari davom ettirilmasa-da);

1.3. Taraflardan biri bevosita qarindosh-
lik, qayin-boʻyinchilik va quda-andachilik mu-
nosabatlarida boʻlsa, yon qarindoshlikning 
uchinchi darajasigacha yoki yon qayin-boʻ

yinchilik va qudalikning ikkinchi darajasiga-
cha munosabatlarda boʻlsa;

1.4. Ruhoniylar – diniy faoliyatini amalga 
oshirishda ularga ishonib topshirilgan holat-
lar yuzasidan;

1.5. Davriy nashrlar yoki radioeshitti-
rishlarni tayyorlash, ishlab chiqarish yoki 
tarqatishda professional tarzda ishtirok et-
gan yoki ishtirok etayotgan shaxslar – maqo-
lalar va hujjatlar muallifi, joʻnatuvchisi yoki 
manbasining shaxsiga nisbatan, shuningdek, 
ularning faoliyatida olingan maʼlumotlarga 
nisbatan, chunki ushbu maqolalar, hujjatlar va 
maʼlumotlar tahririyat uchun moʻljallangan;

1.6. Oʻz mohiyati yoki qonun hujjatlari-
ga koʻra, sir saqlash lozim boʻlgan holatlarga 
nisbatan, shuningdek, mansabi, lavozimi yoki 
kasbi boʻyicha sir saqlashni talab qiladigan 
faktlar ishonib topshirilgan shaxslar. 

(2) Soʻroq qilishdan oldin 1–3-bandlarda 
koʻrsatilgan shaxslarga guvohlik koʻrsatmasi 
berishdan bosh tortish huquqi tushuntirilishi 
lozim.

(3) 1-bandning 4–6-bandlarida koʻrsatil-
gan shaxslarni soʻroq qilish, garchi ular gu-
vohlik koʻrsatmasi berishdan bosh tortmagan 
boʻlsa ham, sir saqlash majburiyatini buzmas-
dan guvohlik koʻrsatmalari berilishi mum-
kin boʻlmagan faktlarga taalluqli boʻlmasligi 
lozim [8].

Germaniya Fuqarolik protsessual kodek-
sining 384-paragrafi “Moddiy asoslarga koʻra 
guvohlik berishdan bosh tortish” deb nom-
lanib, quyidagi asoslarga koʻra guvohlik be
rishdan bosh tortish mumkin:

1) javobi bevosita guvoh yoki 383-pa
ragrafning 1–3-bandlarida koʻrsatilgan mu-
nosabatlarda boʻlgan shaxsga mulkiy va 
huquqiy zarar yetkazilishi mumkin boʻlgan 
savollar boʻyicha;

2) javobi guvoh yoki 383-paragrafning 
1–3-bandlarida koʻrsatilgan uning qarin-
doshlaridan birining shaʼnini kamsitishi yoki 
jinoiy yoki maʼmuriy javobgarlikka tortish 
tahdidini keltirib chiqarishi mumkin boʻlgan 
savollar boʻyicha;

3) guvoh kasbiy yoki tijorat sirlarini osh-
kor qilmasdan javob bera olmaydigan savol-
lar boʻyicha.

Ushbu kodeksning 385-paragrafida gu-
vohlik koʻrsatmasi berishdan bosh tortish 
boʻyicha istisnolar belgilangan. Unga koʻra: 

(1) 383-paragrafning 1–3-bandlari va 
384-paragrafning 1-bandida koʻrsatilgan hol-
larda, guvoh koʻrsatma berishdan bosh torti-
shi mumkin emas:

1) bitimning tuzilishida guvoh sifatida 
ishtirok etgan va uning mazmuni toʻgʻrisida 
xabardor boʻlgan guvoh;

2) oila aʼzolarining tugʻilishi, nikohi yoki 
oʻlimi haqida;

3) oilaviy munosabatlar bilan bogʻliq mul-
kiy masalalarga taalluqli faktlar haqida;

4) huquqni tarafga oʻtkazgan shaxs yoki 
uning vakili sifatida u amalga oshirishi lozim 
boʻlgan bahsli huquqiy munosabatlarga oid 
harakatlar toʻgʻrisida; 

(2) 383-paragrafning 4-, 6-bandlarida sa
nab oʻtilgan shaxslar, agar ular sir saqlash maj
buriyatidan ozod qilingan boʻlsa, guvohlik koʻr-
satmasi berishdan bosh tortishi mumkin emas.

Qozogʻiston Respublikasi Fuqarolik prot
sessual kodeksining 80-moddasiga koʻra, 
quyidagilar guvoh sifatida soʻroq qilinishi 
mumkin emas:

1) yoshligi, jismoniy yoki ruhiy nuqsonlari 
tufayli haqiqatni toʻgʻri idrok eta olmaydigan 
va ular haqida toʻgʻri koʻrsatma berolmay-
digan shaxslar, bolalar tarbiyasi bilan bogʻliq 
nizolar bundan mustasno;

2) fuqarolik, maʼmuriy ishlar boʻyicha 
vakillar yoki vakillar, jinoyat ishi, maʼmuriy 
huquqbuzarlik toʻgʻrisidagi ish boʻyicha hi-
moyachi – vakil yoki himoyachining vazifala-
rini bajarishi munosabati bilan ularga maʼlum 
boʻlgan holatlar toʻgʻrisida;

3) sudya – qaror yoki hukm chiqarish-
da ishning holatlarini muhokama qilishda 
maslahat sirini saqlash masalalari boʻyicha;

4) hakamlik sudyasi, xalq maslahatchisi 
– oʻz vazifalarini bajarishi munosabati bilan 
ularga maʼlum boʻlgan holatlar toʻgʻrisida;

5) mediator, mediatsiyani oʻtkazgan 
sudya – mediatsiya oʻtkazish munosabati bi-
lan oʻzlariga maʼlum boʻlgan holatlar toʻgʻrisi-
da, qonun hujjatlarida nazarda tutilgan hollar 
bundan mustasno;

6) ruhoniylar – iqror boʻlish paytida ular-
ga ishongan shaxslardan maʼlum boʻlgan ho-
latlar toʻgʻrisida;

7) qonunda belgilangan boshqa shaxslar.
Shuningdek, ushbu moddada guvohlik 

berishdan bosh tortish huquqiga ega shaxslar 
toʻgʻrisida ham qoidalar mustahkamlangan. 

Qozogʻiston Respublikasidagi inson 
huquqlari boʻyicha vakil oʻz xizmat vazifala-
rini bajarishi munosabati bilan unga maʼlum 
boʻlgan holatlar toʻgʻrisida guvohlik berishga 
majbur emas. U guvohlik berishdan bosh tor-
tish huquqiga ega va buning uchun hech qan-
day javobgarlikka tortilmaydi. 

Shaxs sudda oʻziga, turmush oʻrtogʻiga 
(xotiniga) va doirasi qonun bilan belgilangan 
yaqin qarindoshlariga qarshi koʻrsatma be
rishni rad etishga haqli [9].

Rossiya Federatsiyasi FPKning 69-mod-
dasiga koʻra, quyidagilar guvoh sifatida soʻ
roq qilinishi mumkin emas:

1) fuqarolik yoki maʼmuriy ish boʻyi
cha vakillar yoki jinoyat ishi, maʼmuriy 
huquqbuzarlik toʻgʻrisidagi ish boʻyicha hi-
moyachilar yoki mediatorlar, sud yarashti-
ruvchilari – vakil, himoyachi yoki mediator, 
sud yarashtiruvchi vazifalarini bajarish mu-
nosabati bilan oʻzlariga maʼlum boʻlgan ho-
latlar toʻgʻrisida; 

2) sudyalar, “присяжные” (“присяжные” 
“qasamyod qilgan”, “ont ichgan” maʼnolarini 
anglatadi) yoki arbitraj maslahatchilari – sud 
hal qiluv qarorlari va hukmlar qabul qilish 
vaqtida maslahatxonada muhokama qilgan 
ish holatlari yuzasidan; 

3) davlat roʻyxatidan oʻtgan diniy tash-
kilotlarning ruhoniylari – tavba qilib kelgan 
shaxs orqali aniqlangan holatlar boʻyicha; 

4) hakamlik sudyasi (arbitr) – arbitraj 
(hakamlik muhokamasi) jarayonida unga 
maʼlum boʻlgan holatlar toʻgʻrisida.

Shuningdek, mazkur moddada guvohlik 
koʻrsatmalari berishdan bosh tortish huquqi-
ga ega boʻlgan shaxslar roʻyxati ham berilgan. 
Unga koʻra: 

1) fuqaro oʻz-oʻziga qarshi;
2) er-xotin bir-biriga, farzandlar, shu jum-

ladan, farzandlikka olinganlar ota-onalariga, 
farzandlikka olganlarga nisbatan, ota-onalar, 
farzandlikka olganlar farzandlariga, shu jum-
ladan, farzandlikka olinganlarga nisbatan; 

3) aka-ukalar, opa-singillar bir-biriga, 
bobo, buvi nevaralari va nevaralar bobo, bu-
vilariga qarshi; 

4) qonunchilik organlari deputatlari – 
deputatlik vazifasini bajarishi davomida oʻzi-
ga aniq boʻlgan maʼlumotlar yuzasidan; 

5) Rossiya Federatsiyasining inson 
huquqlari boʻyicha vakili oʻz vazifasini bajari-
shi davomida oʻziga aniq boʻlgan maʼlumotlar 
yuzasidan;

5.1) Rossiya Federatsiyasi Preziden-
ti huzuridagi bola huquqlari boʻyicha vakil, 
Rossiya Federatsiyasining subyektlari ichida-
gi bola huquqlari boʻyicha vakillar – oʻz vazi-
falarini bajarishi munosabati bilan oʻzlariga 
maʼlum boʻlgan maʼlumotlar yuzasidan;

6) Rossiya Federatsiyasi Prezidenti huzu-
ridagi tadbirkorlar huquqlarini himoya qilish 
boʻyicha vakil, Rossiya Federatsiyasi subyekt-
lari ichidagi tadbirkorlar huquqlarini himoya 
qilish boʻyicha vakil oʻz vazifalarini bajarishi 
munosabati bilan oʻzlariga maʼlum boʻlgan 
maʼlumotlar yuzasidan koʻrsatma berishdan 
bosh tortishi mumkin [10].

Belarus Respublikasi FPKning 92-mod-
dasida quyidagilar guvoh sifatida soʻroq qi
lish mumkin boʻlmagan shaxslar sifatida bel-
gilangan:

1) jismoniy yoki ruhiy nuqsonlari tufay-
li faktlarni toʻgʻri idrok eta olmaydigan va 
ular haqida toʻgʻri koʻrsatma berolmaydigan 
shaxslar;

2) fuqarolik va iqtisodiy ish boʻyicha va-
killar, mediatorlar, yarashtiruvchilar, shu
ningdek, jinoyat ishi boʻyicha himoyachilar 
– vakil, mediator, yarashtiruvchi yoki hi-

moyachi vazifalarini bajarishi munosaba-
ti bilan oʻzlariga maʼlum boʻlgan holatlar 
toʻgʻrisida;

3) ruhoniylar – tan olish paytida olingan 
holatlar, maʼlumotlar toʻgʻrisida;

4) sudyalar – maslahatxonada fuqarolik 
yoki jinoyat ishi boʻyicha sud qarorini chiqa-
rishda holatlarni muhokama qilish munosa-
bati bilan yuzaga kelgan masalalar toʻgʻrisida 
[11]. 

Shuningdek, Belarus Respublikasi FPK
ning 94-moddasi “Guvohning guvohlik be
rishdan bosh tortish huquqi” deb nomla
nib, ushbu moddada koʻrsatilishicha, guvoh 
oʻziga, oila aʼzolariga, yaqin qarindoshlariga 
qarshi koʻrsatma berishni rad etishga haqli.

Latviya Respublikasi FPKning 106-mod-
dasiga koʻra, quyidagilar guvoh sifatida chaqi
rilishi va soʻroq qilinishi mumkin emas [12]: 

1) voyaga yetmaganlar – oʻz ota-onalariga, 
bobo va buvilariga, aka-uka va opa-singillari-
ga qarshi guvohlik berishi;

2) ruhiy yoki jismoniy nuqsoni sababli ish 
uchun ahamiyatli boʻlgan holatni toʻgʻri idrok 
etish va bu haqda koʻrsatma bera olish layo-
qatiga ega boʻlmagan shaxslar;

3) yetti yoshgacha boʻlgan bolalar.
Ozarbayjon Respublikasi FPKning 104-mod

dasida guvoh sifatida soʻroq qilish mumkin 
boʻlmagan va guvohlik koʻrsatmalarini be
rishdan bosh tortish huquqiga ega boʻlgan 
shaxslar roʻyxati berilgan. Unga koʻra, 

104.4. Guvoh sifatida soʻroq qilish mum-
kin emas:

104.4.1. Jismoniy yoki ruhiy nuqsonlari 
tufayli faktlarni toʻgʻri idrok eta olmaydigan 
yoki ular haqida toʻgʻri koʻrsatma berolmay-
digan shaxslar;

104.4.2. Fuqarolik ishi boʻyicha vakillar 
yoki jinoyat ishi boʻyicha himoyachi – vakil 
yoki himoyachining vazifalarini bajarishi mu-
nosabati bilan ularga maʼlum boʻlgan holatlar 
toʻgʻrisida;

104.4.3. Sudyalar – odil sudlovni amalga 
oshirish bilan bogʻliq holda ularga maʼlum 
boʻlgan masalalar boʻyicha;

104.4.4. Din arboblari – din bilan bogʻliq hol-
da ularga maʼlum boʻlgan masalalar boʻyicha;

104.4.5. Advokatlar – oʻz kasb burchini 
bajarishi munosabati bilan ularga maʼlum 
boʻlgan holatlar toʻgʻrisida;

104.4.6. Mediatsiya ishtirokchilari va me-
diatsiyada ishtirok etayotgan boshqa shaxs
lar – mediatsiya davomida olingan maʼlumot
lar yuzasidan, Ozarbayjon Respublikasining 
“Mediatsiya toʻgʻrisida”gi qonunida belgilan-
gan hollar bundan mustasno;

104.5. Sudda guvohlik berishdan bosh tor-
tish huquqi:

104.5.1. Shaxs oʻz-oʻziga qarshi;
104.5.2. Er-xotinlar – bir-biriga, bolalar – 

ota-onalarga, ota-onalar – bolalarga qarshi;
104.5.3. Aka-uka va opa-singillar – bir-bi-

riga, bobo-buvilar – nabiralarga, nevaralar – 
bobo-buvilarga qarshi;

104.5.4. Ozarbayjon Respublikasi Milliy 
Majlisi (Milliy Majlisi) deputatlari va Nax-
chivan Muxtor Respublikasi Oliy Majlisi de
putatlari oʻz vazifalarini bajarishi munosaba
ti bilan ularga maʼlum boʻlgan holatlar toʻgʻ
risida [13].

Yuqoridagi xorijiy davlatlar fuqarolik 
protsessual qonunchiligidan tashqari ilmiy 
adabiyotlarda ham guvohning guvohlik be
rishdan bosh tortish huquqi tushunchasi, 
guvohning daxlsizligi yoki guvoh immunitet 
huquqi toʻgʻrisida huquqshunos olimlar oʻz 
fikrlarini bildirib oʻtganlar. Masalan, M. Foki-
na, N. Gramov va V. Konevlarning fikricha, 
guvohlik immuniteti – bu qarindoshlik muno-
sabatlari yoki xizmat vazifalariga koʻra yoxud 
faktlarni toʻgʻri tushunish yoki ular haqida 
toʻgʻri koʻrsatmalar berishga qodir boʻlma-
gani bois guvohga beriladigan koʻrsatma ber-
maslik huquqidir [14].

Y.V. Xromixning fikricha, immunitet (lo-
tincha immunitas) deganda biror narsadan 
ozod qilish, dalillarni rad qilish huquqini be
rish va muayyan holatlar boʻyicha soʻroq qi
lishni taqiqlash, umuman olganda, sudda gu-
vohni umumiy qonunchilik majburiyatidan 
ozod qilish tushuniladi [15].	

Baʼzi mualliflar guvohning daxlsizligini 
guvohni ish boʻyicha guvohlik berish maj
buriyatidan ozod qiluvchi imtiyoz deb hi-
soblashadi [16]. Bizningcha, ushbu fikrga 
qoʻshilib boʻlmaydi. Chunki guvohlik berish 
majburiyatidan ozod qilishni imtiyoz sifati-
da tushunish nooʻrin. Shaxslarning guvohlik 
daxlsizligi ularni soʻroq qilishni taqiqlash 
shaklida namoyon boʻladi, uni imtiyoz deb 
hisoblash mumkin emas. Guvohning daxlsizli
gini shaxsni majburiyatdan qonuniy ravishda 
ozod qilish sifatida taʼriflash mumkin.

Guvohning daxlsizligi faqat shaxsning oʻzi-
ga va yaqin qarindoshlariga qarshi guvohlik 
bermaslik huquqi sifatida tor maʼnoda tu
shunilmasligi kerak. Mualliflarning fikricha, 
qonun ushbu tushunchaga taʼrif berishda 
sudya, advokat va boshqa shaxslarni soʻroq 
qilishni taqiqlashni ham hisobga olishi dar
kor. Bu pozitsiyani dalillar nazariyasi sohasi-
da ishlaydigan koʻplab olimlar tasdiqlaydilar. 
Ular guvohlarning ayrim holatlarda shaxslar-
ni soʻroq qilishni taqiqlash va ayrim toifada-
gi shaxslarni soʻroq qilish mumkin emas, deb 
hisoblaydilar [17].

Ushbu fikrga qoʻshilgan holda, aytishimiz 
mumkinki, ayrim toifadagi shaxslarni gu-
voh sifatida jalb qilishimiz mumkin emas. 
Masalan, Oʻzbekiston Respublikasi Konsti-
tutsiyasining 136-moddasi hamda “Sud-
lar toʻgʻrisida”gi qonunning 64-moddasida 
belgilanishicha, sudya shaxsi daxlsiz. Oʻz-
bekiston Respublikasi “Sudlar toʻgʻrisida”gi 
qonunning 64-moddasi 7-qismida sudyani 
huquqni muhofaza qiluvchi organlarga gu-
voh yoki gumon qiluvchi sifatida soʻroq qi
lish uchun chaqirishga faqat tegishli sud
yalar malaka hayʼatining roziligi bilan yoʻl 
qoʻyiladi. Demak, sudya immunitet huquqi-
ga ega. Sudyani sud yoki huquqni muhofaza 
qiluvchi organlarga guvoh sifatida jalb qi
lish uchun Sudyalar malaka hayʼatining ro-
ziligini olish lozim. Shuningdek, sudya ilgari 
ayni shu ish boʻyicha prokuror, ekspert, mu-
taxassis, tarjimon, sud majlisi kotibi, guvoh 
va vakil sifatida ishtirok etgan boʻlsa, oʻzini 

oʻzi rad qilishi kerak. Yaʼni mazkur ish boʻ
yicha sudya guvoh sifatida ham jalb qilinishi 
mumkin emas.

Oʻzbekiston Respublikasi Konstitutsiyasi-
ning 104-moddasi 3-qismiga koʻra, Oʻzbekis
ton Respublikasi Oliy Majlisi Qonunchilik 
palatasi deputati va Senati aʼzosi daxlsiz-
lik huquqidan foydalanadilar. “Oʻzbekiston 
Respublikasi Oliy Majlisining Qonunchilik 
palatasi toʻgʻrisida”gi Qonunning 6-modda-
si 4-qismida, “Oʻzbekiston Respublikasi Oliy 
Majlisining Senati toʻgʻrisida”gi Qonunning 
6-moddasi 3-qismida deputatlarning daxlsiz-
lik huquqi mustahkamlangan.

Darhaqiqat, Oʻzbekiston Respublikasining 
yangi tahrirda qabul qilingan Konstitutsiya
sining 28-moddasida belgilangan “Hech kim 
oʻziga va yaqin qarindoshlariga qarshi gu-
vohlik berishga majbur emas” degan normani 
qoʻshimcha ravishda kafolatlash maqsadida 
hamda xorijiy davlatlar fuqarolik protses
sual qonunchiligining ijobiy tajribalarini ino-
batga olib, Oʻzbekiston Respublikasi Fuqa-
rolik protsessual kodeksining 56-moddasi-
ga oʻzgartirish va qoʻshimcha kiritish, unda 
guvoh sifatida chaqirilishi va soʻroq qilini-
shi mumkin boʻlmagan shaxslar hamda gu-
vohlik koʻrsatmalarini berishdan bosh tortish 
huquqiga ega boʻlgan shaxslar roʻyxati oʻz ifo-
dasini topishi maqsadga muvofiq. Unga koʻra, 
ushbu moddaning 2-qismini quyidagi tahrir-
da bayon etish taklif qilinadi:

Quyidagilar guvoh sifatida chaqirilishi va 
soʻroq qilinishi mumkin emas:

1) vakil, himoyachi, advokat yoki medi-
ator vazifalarini bajarishi munosabati bi-
lan oʻziga maʼlum boʻlib qolgan holatlar 
toʻgʻrisida – fuqarolik, iqtisodiy, maʼmuriy 
ish boʻyicha vakillar yoki jinoyat ishi boʻ
yicha himoyachilar, maʼmuriy huquqbuzarlik 
toʻgʻrisidagi ish boʻyicha advokatlar, media-
torlar;

2) jismoniy nuqsonlari yoki ruhiy holati
ning buzilganligi sababli faktlarni toʻgʻri idrok 
qilish yoki ular haqida toʻgʻri koʻrsatmalar 
berishga layoqatsiz shaxslar;

 3) sudyalar – hal qiluv qarori va ajrim 
chiqarish jarayonida kelib chiqqan masalalar-
ni maslahatxonada muhokama qilishga oid 
holatlar toʻgʻrisida; 

4) hakamlik sudyasi – hakamlik muhoka-
masi davomida oʻziga maʼlum boʻlib qolgan 
maʼlumotlar haqida; 

5) mediatsiya ishtirokchilari – oʻzlariga 
mediatsiya jarayonida maʼlum boʻlib qolgan 
holatlar haqida, bundan qonunda nazarda 
tutilgan hollar mustasno.

4) davlat roʻyxatidan oʻtgan diniy tashki-
lotlarning din arboblari – iqror boʻlish payti-
da ularga ishongan shaxslardan maʼlum boʻl-
gan holatlar toʻgʻrisida.

Mazkur moddani quyidagi 3-qism bilan 
toʻldirish lozim:

Guvohlik koʻrsatmalarini berishdan bosh 
tortish huquqiga quyidagi shaxslar ega: 

1) fuqaro oʻz-oʻziga qarshi;
2) er-xotin bir-biriga, farzandlar, shu jum-

ladan, farzandlikka olinganlar ota-onalariga, 
farzandlikka olganlarga nisbatan, ota-onalar, 
farzandlikka olganlar farzandlariga, shu jum-
ladan, farzandlikka olinganlarga nisbatan; 

3) aka-ukalar, opa-singillar bir-biriga, 
bobo, buvi nevaralari va nevaralar bobo, bu-
vilariga qarshi; 

4) Oʻzbekiston Respublikasi Oliy Majli-
si Qonunchilik palatasining deputatlari, Se
nat aʼzolari va Qoraqalpogʻiston Respublikasi 
Joʻqorgʻi Kengesining deputatlari – oʻz vazi-
falarini bajarishi munosabati bilan oʻzlariga 
maʼlum boʻlgan holatlar yuzasidan; 

5) Oʻzbekiston Respublikasi Oliy Majlisi 
Inson huquqlari boʻyicha vakil (ombudsman) 
oʻz vazifasini bajarishi davomida oʻziga aniq 
boʻlgan maʼlumotlar yuzasidan;

6) Oʻzbekiston Respublikasi Prezidenti 
huzuridagi tadbirkorlik subyektlarining hu
quqlari va qonuniy manfaatlarini himoya 
qilish boʻyicha vakil oʻz vazifalarini bajari-
shi munosabati bilan oʻziga maʼlum boʻlgan 
maʼlumotlar yuzasidan.

Oʻzbekiston Respublikasi Fuqarolik prot-
sessual kodeksining 57-moddasiga koʻra, gu-

voh sifatida chaqirilgan shaxs sudga kelishi 
va toʻgʻri koʻrsatmalar berishi shart. 

Oʻzbekiston Respublikasi Fuqarolik prot
sessual kodeksining 11-moddasiga asosan, 
guvohlar sudda oʻz ona tillarida koʻrsatma 
berishga haqli. Agar guvoh ish yuritilayotgan 
tilni bilmasa, sud tomonidan tarjimonning 
xizmatlaridan foydalanish huquqi taʼminla-
nadi. 

Fuqarolik protsessual qonunchiligiga 
ko‘ra, guvoh koʻrsatma berishda uning koʻr-
satmalari biron-bir hisoblar yoki xotirada 
saqlab qolish qiyin boshqa maʼlumotlar bilan 
bogʻliq boʻlgan hollarda, yozma xotiralardan 
foydalanishi mumkin. Bu yozma xotiralar sud 
va ishda ishtirok etuvchi shaxslarga koʻrsa-
tiladi hamda sud ajrimi bilan ishga qoʻshib 
qoʻyilishi mumkin (FPKning 230-moddasi).

Tadqiqot natijalari tahlili 
Huquqshunos olim Sh. Shoraxmetovning 

fikricha, ayrim hollarda guvoh o‘z guvohligini 
yozma ravishda ham bildirishi mumkin. Bun-
ga bir qator holatlar asos boʻladi. Jumladan: 
1) guvoh koʻrsatmalari matematik hisoblar 
bilan bogʻliq boʻlsa; 2) tegishli iqtisodiy ma-
salalar tahlil qilinishi talab etiladigan boʻlsa; 
3) kimyo, fizika yoki boshqa fanlarga oid for-
mulalar bilan bogʻliq boʻlsa; 4) qurilish tex-
nikasi, loyihalar, chizma-chiziqlar, raqamlar 
kimyoviy tarkiblar va boshqalar bilan bogʻliq 
boʻlsa. Yozma guvohlik berish uchun beriladi-
gan bayonotlar yuqoridagi talablarga aloqa-
dor boʻlishi lozim.

Mazkur fikrga qoʻshilgan holda aytish 
mumkinki, umumiy qoidaga koʻra, guvoh
ning beradigan guvohligi ogʻzaki boʻladi. Gu
vohning yozma xotiralaridan foydalanish 
huquqi sud tomonidan ishning haqiqiy ho-
latini toʻgʻri aniqlash, dalilga baho berish, 
chalkashliklarni toʻgʻri hal etishda muhim 
ahamiyat kasb etadi. 

Keyingi yillarda xorijiy davlatlar qonun-
chiligida guvohlarning xavfsizligini taʼmin-
lashga jiddiy eʼtibor berilmoqda. Ayrim 
MDHga aʼzo davlatlar, masalan, Rossiya Fe
deratsiyasida 2004-yil 20-avgustda “Jabr

lanuvchilar, guvohlar va jinoyat protsessining 
boshqa ishtirokchilarini davlat tomonidan 
himoya qilish toʻgʻrisida”gi qonun qabul qilin-
di. Keyinchalik esa “2014–2018-yillar uchun 
jabrlanuvchilar, guvohlar va jinoyat-sudlov 
ishlarini yuritishning boshqa ishtirokchila
rining xavfsizligini taʼminlash” boʻyicha Dav-
lat dasturi qabul qilindi [18].

GFRda 1998-yilda “Xavf tahdid qilayotgan 
guvohning himoyasini taʼminlash masalala
rini tartibga solish toʻgʻrisida”gi qonun ishlab 
chiqilgan va qabul qilingan. Mazkur qonunga 
muvofiq, guvohlarni himoya qilish boʻyicha 
maxsus dastur amal qiladi. Ushbu dasturga 
koʻra, himoya ostidagi shaxsning shaxsiga 
oid maʼlumotlar maxfiy rejimga oʻtadi, shu
ningdek, uning yangi yashash joyi ham max-
fiy sanaladi [19].

Davlat byudjetidan moliyalashtiriladigan 
xuddi shu kabi dastur Avstriyada ham amal 
qiladi [20]. 

Guvohlarni himoya qilishning eng om-
malashgan vositasi AQShda qo‘llanadi. Ya’ni 
guvoh boshqa xavfsiz joyga koʻchirilib, unga 
bir necha oy davlat tomonidan moliyaviy koʻ-
mak beriladi. Guvoh yangi joyga joylashib, to 
muayyan mashgʻulot bilan shugʻullanishga 
kirishguniga qadar yashash uchun zarur boʻl-
gan yordam ko‘rsatiladi [21].

Fuqarolik protsessual qonunchiligimizni 
xalqaro tajribadan kelib chiqib yanada ta-
komillashtirish hamda sud ishlarini yuri
tishda guvohlarning daxlsizlik huquqlari va 
xavfsizligini ta’minlash chora-tadbirlarini 
kuchaytirish maqsadida Oʻzbekiston Res-
publikasining “Xavf tahdid qilayotgan gu-
vohning himoyasini taʼminlash toʻgʻrisida”-
gi qonunini qabul qilish va ushbu qonunda 
guvohning hayoti va sogʻligʻiga real xavf 
raxna soladigan boʻlsa, guvoh boshqa xavf-
siz joyga koʻchirilishi, boshqa joyga koʻchib 
oʻtgan guvohga muayyan vaqt ichida dav-
lat tomonidan moliyaviy koʻmak berilishi, 
nafaqat guvohlar, balki hayoti, sogʻligʻi va 
farovonligiga raxna soladigan boʻlsa, ular
ning qarindoshlari va yaqinlariga nisbatan 

ham ushbu qoida qoʻllanishi haqidagi nor-
malar oʻz ifodasini topishi maqsadga mu-
vofiq.

Xulosalar
Fuqarolik protsessida odil sudlovni amal-

ga oshirishga koʻmaklashuvchi shaxs sifatida 
guvoh ishtiroki bilan bogʻliq masalalar tahlili 
natijasida quyidagi taklif va tavsiyalar ishlab 
chiqildi:

1. Darhaqiqat, Oʻzbekiston Respublikasi-
ning yangi tahrirda qabul qilingan Konstitut-
siyasining 28-moddasida belgilangan “Hech 
kim oʻziga va yaqin qarindoshlariga qarshi 
guvohlik berishga majbur emas” degan nor-
mani qoʻshimcha ravishda kafolatlash maq
sadida hamda xorijiy davlatlar fuqarolik 
protsessual qonunchiligining ijobiy tajrib-
alarini inobatga olib, Oʻzbekiston Respub-
likasi Fuqarolik protsessual kodeksining 
56-moddasiga oʻzgartirish va qoʻshimchalar 
kiritish, unda guvoh sifatida chaqirilishi va 
soʻroq qilinishi mumkin boʻlmagan shaxslar 
hamda guvohlik koʻrsatmalarini berishdan 
bosh tortish huquqiga ega boʻlgan shaxslar 
roʻyxati oʻz ifodasini topishi maqsadga mu-
vofiq. Unga koʻra, ushbu moddaning 2-qis-
mini quyidagi tahrirda bayon etish taklif 
qilinadi:

Quyidagilar guvoh sifatida chaqirilishi va 
soʻroq qilinishi mumkin emas:

1) vakil, himoyachi, advokat yoki medi-
ator vazifalarini bajarishi munosabati bi-
lan oʻziga maʼlum boʻlib qolgan holatlar 
toʻgʻrisida – fuqarolik, iqtisodiy, maʼmuriy 
ish boʻyicha vakillar yoki jinoyat ishi boʻyi
cha himoyachilar, maʼmuriy huquqbuzarlik 
toʻgʻrisidagi ish boʻyicha advokatlar, media-
torlar;

2) jismoniy nuqsonlari yoki ruhiy holati
ning buzilganligi sababli faktlarni toʻgʻri idrok 
qilish yoki ular haqida toʻgʻri koʻrsatmalar 
berishga layoqatsiz shaxslar;

 3) sudyalar – hal qiluv qarori va ajrim 
chiqarish jarayonida kelib chiqqan masalalar-
ni maslahatxonada muhokama qilishga oid 
holatlar toʻgʻrisida; 

4) hakamlik sudyasi – hakamlik muhoka-
masi davomida oʻziga maʼlum boʻlib qolgan 
maʼlumotlar haqida; 

5) mediatsiya ishtirokchilari – oʻzlariga 
mediatsiya jarayonida maʼlum boʻlib qolgan 
holatlar haqida, bundan qonunda nazarda 
tutilgan hollar mustasno;

4) davlat roʻyxatidan oʻtgan diniy tashki-
lotlarning din arboblari – iqror boʻlish payti-
da ularga ishongan shaxslardan maʼlum boʻl-
gan holatlar toʻgʻrisida.

Mazkur moddani quyidagi 3-qism bilan 
toʻldirish lozim:

Guvohlik koʻrsatmalarini berishdan bosh 
tortish huquqiga quyidagi shaxslar ega: 

1) fuqaro oʻz-oʻziga qarshi;
2) er-xotin bir-biriga, farzandlar, shu 

jumladan, farzandlikka olinganlar ota-ona
lariga, farzandlikka olganlarga nisbatan, ota- 
onalar, farzandlikka olganlar farzandlariga, 
shu jumladan, farzandlikka olinganlarga nis-
batan; 

3) aka-ukalar, opa-singillar bir-biriga, 
bobo, buvi nevaralari va nevaralar bobo, bu-
vilariga qarshi; 

4) Oʻzbekiston Respublikasi Oliy Majli-
si Qonunchilik palatasining deputatlari, Se
nat aʼzolari va Qoraqalpogʻiston Respublikasi 
Joʻqorgʻi Kengesining deputatlari – oʻz vazi-
falarini bajarishi munosabati bilan oʻzlariga 
maʼlum boʻlgan holatlar yuzasidan; 

5) Oʻzbekiston Respublikasi Oliy Majlisi
ning inson huquqlari boʻyicha vakili (om-
budsman) – oʻz vazifasini bajarishi davomida 
oʻziga aniq boʻlgan maʼlumotlar yuzasidan;

6) Oʻzbekiston Respublikasi Preziden-
ti huzuridagi tadbirkorlik subyektlarining 
huquqlari va qonuniy manfaatlarini himoya 
qilish boʻyicha vakil – oʻz vazifalarini bajar-
ishi munosabati bilan oʻziga maʼlum boʻlgan 
maʼlumotlar yuzasidan.

2. Fuqarolik protsessual qonunchiligi
mizni xalqaro tajribadan kelib chiqib yanada 
takomillashtirish hamda sud ishlarini yurit-
ishda guvohlarning daxlsizlik huquqlari va 
xavfsizligini ta’minlash chora-tadbirlarini 
kuchaytirish maqsadida kelgusida Oʻzbekis-
ton Respublikasining “Xavf tahdid qilayotgan 
guvohning himoyasini taʼminlash toʻgʻrisida”-
gi qonunini qabul qilish maqsadga muvofiq. 

